
TOʻGʻRIDAN-TOʻGʻRI XORIJIY INVESTITSIYALARNI QABUL 

QILUVCHI MAMLAKATLAR IQTISODIYOTIGA TAʼSIRI BOʻYICHA 

EKONOMETRIK DALILLAR: USLUBLARGA ASOSLANGAN SHARH 

Madumarov Xusniddin Komilovich 

“University of management and future technologies” universiteti  

“Raqamli iqtisodiyot va moliyaviy texnologiyalar” kafedrasi  

E-mail: madumarov@umft.uz  

Annotatsiya 

Maqolada asosiy ekonometrik usullardan foydalangan holda toʻgʻridan-toʻgʻri 

xorijiy investitsiyalarning (TTXI) qabul qiluvchi mamlakatga taʼsiri boʻyicha 

tadqiqotlar koʻrib chiqilgan. Tadqiqotlar TTXIlar iqtisodiy oʻsish, mahsuldorlik va 

bandlikka ijobiy taʼsir koʻrsatishini tasdiqlasada, natijalar qoʻllanilgan usul va 

mamlakatning oʻziga xos sharoitlariga qarab sezilarli darajada farq qiladi. Ushbu 

oʻrganish Oʻzbekiston kabi mamlakatlarda mavjud maʼlumotlar va koʻzlangan siyosat 

maqsadlariga moslashtirilgan tegishli ekonometrik usullarni tanlash muhimligini 

taʼkidlaydi.  

Kalit soʻzlar: toʻgʻridan-toʻgʻri xorijiy investitsiyalar, iqtisodiy oʻsish, 

ekonometrik usullar, panel maʼlumotlari, sababiy bogʻliqlik, TTXIlarni oʻzlashtirish 

qobiliyati 

Аннотация 

В этой статье рассматриваются глобальные эмпирические исследования 

влияния прямых иностранных инвестиций (ПИИ) с использованием ключевых 

эконометрических методов. Хотя многие исследования подтверждают, что ПИИ 

положительно влияют на рост, производительность и занятость, результаты 

значительно различаются в зависимости от используемого метода и конкретных 

условий страны. В обзоре подчеркивается важность выбора соответствующих 

эконометрических методов, адаптированных к доступности данных и целям 

политики в таких странах, как Узбекистан.  

Ключевые слова: прямые иностранные инвестиции, экономический рост, 

эконометрические методы, панельные данные, причинно-следственная связь, 

поглощающая способность ПИИ 

Abstract 

This article reviews global empirical studies on the impact of inward foreign 

direct investment (FDI) using key econometric methods. While many studies confirm 

that FDI positively affects growth, productivity and employment, the results vary 

significantly depending on the method used and country-specific conditions. The 

review underscores the importance of selecting appropriate econometric techniques 

tailored to data availability and policy objectives in countries like Uzbekistan. 

Keywords: foreign direct investment, economic growth, econometric methods, 

panel data, causality, FDI absorptive capacity 

KIRISH 

To‘g‘ridan-to‘g‘ri xorijiy investitsiyalar (TTXI) ko‘plab mamlakatlar tomonidan 

iqtisodiy siyosatning ajralmas tarkibiy qismi sifatida qaralmoqda. Bu investitsiyalar 

orqali nafaqat moliyaviy resurslar jalb etiladi, balki ishlab chiqarish texnologiyalari, 

boshqaruv tajribalari va xalqaro bozorlar bilan uzviy aloqalar shakllanadi. Shu sababli, 

TTXIlar iqtisodiy faoliyatning modernizatsiyasi, ishlab chiqarish samaradorligini 

oshirish va yangi sektorlar rivojiga turtki bo‘lishda muhim manba vazifasini bajaradi. 

Empirik adabiyotda TTXIlar va makroiqtisodiy ko‘rsatkichlar o‘rtasidagi 

munosabat bo‘yicha ko‘plab ilmiy ishlar eʼlon qilingan. Ularda qayd etilgan natijalar 

turlicha bo‘lib, investitsiya oqimining ijobiy yoki cheklangan ta’siri mamlakatlarning 

iqtisodiy holati, institutsional sifat darajasi, moliyaviy sektor rivojlanishi va ishchi 

kuchi malakasi kabi omillar bilan chambarchas bog‘liq ekani taʼkidlanadi. Bu esa 

investitsiyalarning samarasini har bir mamlakat kontekstida alohida tahlil qilish 

zarurligini ko‘rsatadi. 

Tadqiqotlarda qo‘llanilgan metodologik yondashuvlar natijalarning turlicha talqin 

qilinishiga sabab bo‘ladi. Masalan, ba’zi tadqiqotlarda TTXIlarning iqtisodiy o‘sishga 

bevosita ta’siri qayd etilgan bo‘lsa, boshqalarda bu bog‘liqlik vaqt o‘tishi bilan 

kuchayishi yoki faqat ayrim sharoitlar ostida yuzaga chiqishi aniqlangan. Natijalar 

orasidagi tafovutlar ko‘pincha ishlatilgan tahlil modeli, endogenlikni hisobga olish 

darajasi va statistik yondashuvlarga bog‘liq bo‘ladi. 

Mazkur maqola turli mamlakatlarda o‘tkazilgan empirik tadqiqotlarni tahlil qilish 

orqali TTXIlarning iqtisodiyotga ta’sirini o‘rganishda qo‘llanilgan metodlar va 

ularning natijaviylik darajasini solishtirishga qaratilgan. Tadqiqot metodikasi tanlovi 

natijalarning ishonchliligiga qanday ta’sir ko‘rsatishini aniqlash orqali maqola TTXI 

siyosatini ishlab chiqishda asos bo‘lishi mumkin bo‘lgan tavsiyalarni shakllantirishga 

xizmat qiladi. 

Bunda iqtisodiy o‘sish, bandlik va mahsuldorlik kabi omillarga TTXIlar qanday 

ta’sir qilishi, bu ta’sirni baholashda qanday yondashuvlar ko‘proq ishlatilgani va 

qanday sharoitlarda ular eng aniq natijalarni bergani aniq faktlar asosida tahlil qilinadi. 

Shu orqali O‘zbekiston kabi rivojlanayotgan mamlakatlar uchun qaysi metodologik 

yondashuvlar mos kelishini aniqlash imkoniyati yaratiladi. 

METODOLOGIYA 

Bunda 8 ta asosiy ekonometrik yondashuvlar qamrab olingan boʻlib, panel 

modellari, dinamik GMM baholovchilari, davriy (tim series) tahlillar, kointegratsiya 

va sababiy testlar, instrumental oʻzgaruvchilar (IV), “farqlardagi farq” (DiD), moyillik 

balining mos kelishi (PSM), meta-regressiya tahlili (MRA) va chiziqsiz chegaraga 

asoslangan regressiya modellari asosida oʻrganilgan tadqiqotlar koʻrib chiqilgan. Har 

bir usul maʼlumotlar manbalari va asosiy natijalar bilan birga eng koʻp iqtibos 

keltirilgan va uslubiy jihatdan ahamiyatli tadqiqotlar orqali taʼriflangan. 

TAHLIL VA NATIJALAR 

1.Panel modellari (Panel Data Models). 

Panel modellari usullari TTXIlar tadqiqotida eng koʻp qoʻllaniladigan 

yondashuvlardan biridir. Ular tadqiqotchilarga mamlakatlar yoki mintaqalar boʻyicha 

kuzatuvga olinmagan heterojenlikni nazorat qilish hamda vaqtinchalik oʻzgarishlarni 

qamrab olish imkonini beradi. 

Misol uchun quyidagi tadqiqotlarni koʻrib chiqamiz: 

• L.Alfaro va boshqalar oʻz tadqiqotida 1975 — 1995-yillar boʻyicha 71 

mamlakatni qamrab olgan mamlakatlararo panel maʼlumotlar natijalarini oʻrgangan. 

Bunda TTXIlarning iqtisodiy oʻsishga taʼsir darajasini oshirishda moliyaviy 

bozorlarning rolini oʻrganish uchun sobit effektlardan foydalangan. TTXIlar faqat 

moliyaviy bozorlari yaxshi rivojlangan mamlakatlarda iqtisodiy oʻsishga yordam 

beradi. Kuchli moliyaviy tizimlar boʻlmasa, TTXIlarning oʻsishga ijobiy taʼsiri zaif 

yoki ahamiyatsiz [2.89-112]. 

• B.Blonigen va M.Vang IHRT va unga aʼzo boʻlmagan mamlakatlar boʻyicha 

1970-1990 yillar panel maʼlumotlarini oʻrgangan. Bunda tasodifiy taʼsirlardan 

foydalangan holda TTXIlarning iqtisodiy oʻsishga taʼsiri rivojlangan va 

rivojlanayotgan mamlakatlarda sezilarli darajada farq qilishini koʻrsatib berdi [5.221-

244]. 

• D.Derado va D.Horvatin toʻgʻridan-toʻgʻri investitsiyalar kiritish shakllarining 

(yangi korxona tashkil etish, qoʻshib olish/sotib olish (M&A)) Yevropa Ittifoqi 

mamlakatlarida mehnat unumdorligiga taʼsirini oʻrganish uchun belgilangan effektlar 

bilan panel maʼlumotlar tahlili qoʻllagan. Qoʻshib olish va sotib olish innovatsionlik 

darajasi yuqori boʻlgan mamlakatlarda mehnat unumdorligiga sezilarli darajada ijobiy 

taʼsir koʻrsatadi, yangi korxona tashkil etish esa texnologik jihatdan kam rivojlangan 

mamlakatlarda koʻproq samarali. TTXIlarni kiritish usuli qabul qiluvchi 

mamlakatlarning texnologik taraqqiyot darajasiga qarab mehnat unumdorligiga 

turlicha taʼsir qiladi [9.1471-1486]. 

• T.Xoang va boshqalar Vyetnamning 61 provinsiyasi panel maʼlumotlari (1995-

2006) tahlilidan foydalangan va oddiy eng kichik kvadratlar (OLS) regressiyasini 

qoʻllagan. TTXIlarning birinchi navbatda kapitalni jamgʻarish hisobiga iqtisodiy 

oʻsishga kuchli va ijobiy taʼsir qilishi aniqlangan. Inson kapitali va savdo hali 

Vyetnamda TTXIlar oqimidan texnologiya va bilim transferini amalga oshirish uchun 

muhim kanalga aylanmaganligini taʼkidlaydi [14.295-311]. 

Aniqlangan natijalar: Panel modellari doimiy ravishda institutsional sifat va 

makroiqtisodiy sharoitlar TTXIlar oʻsish va bandlikka qanday taʼsir qilishini 

koʻrsatadi. Biroq, bu modellarda koʻpincha endogenlik bilan bogʻliq muammolar sabab 

uning kamchiliklari namoyon boʻladi. Xulosa: Panel modellari kuzatuvga olinmagan 

heterojenlik va vaqtga bogʻliq boʻlmagan xususiyatlarni boshqarishda samarali 

hisoblanadi. Natijalar mamlakatning rivojlanish darajasi, institutlarning sifati va 

moliyaviy rivojlanishiga qarab farq qiladi. TTXIlar koʻpincha oʻsish va bandlik bilan 

ijobiy bogʻliqdir, ammo endogenlik va oʻtkazib yuborilgan oʻzgaruvchilar uning 

kamchiligi hisoblanadi. 

2. Dinamik panel modellari (GMM) 

Arellano-Bond yoki GMM-tizimi hisoblash uslublari kabi dinamik panel 

maʼlumotlar usullari odatda kechikkan bogʻliq oʻzgaruvchilar va endogenlikni hisobga 

olish uchun qoʻllaniladi.  

Misol uchun quyidagi tadqiqotlarni koʻrib chiqamiz: 

• Ye.Borensztein va boshqalar 69 ta rivojlanayotgan mamlakatlarning 1970-1989-

yillar boʻyicha mamlakatlararo panel maʼlumotlarini oʻrgangan. Aniqlanishicha, 

TTXIlar faqat qabul qiluvchi mamlakatda inson kapitali muayyan darajaga 

yetgandagina iqtisodiy oʻsishni taʼminlaydi [6.115-135]. 

• T.Havranek va Z.Irsova GMM-tizimi texnikasidan foydalangan holda 

TTXIlarning vertikal tarqalish taʼsirini baholash boʻyicha 31 ta empirik tadqiqotlarning 

meta-tahlilini oʻtkazgan. Bunda toʻgʻridan-toʻgʻri investitsiyalarning oʻrtacha vertikal 

tarqalish effekti ijobiy, ammo darajasi past; natijalar baholash usullari va nashrdagi 

mumkin boʻlgan ogʻish holatlariga qarab farqlanadi [13.234-244]. 

• B.Jamshid va boshqalar ikki bosqichli GMM-tizimini qoʻllagan holda 1995–

2021-yillarni qamrab olgan 45 Osiyo mamlakatining panel maʼlumotlaridan 

foydalangan. Bunda TTXIlar tashqi savdo ochiqligi, infratuzilma va ichki 

investitsiyalar bilan bir qatorda Osiyo mamlakatlarida iqtisodiy oʻsishni sezilarli 

darajada oshirishi taʼkidlangan. Inflyatsiya va ishsizlik oʻsishga salbiy taʼsir qiladi [15. 

1775–1804]. 

• M.Karkovich va R.Levin 72 ta mamlakat panel maʼlumotlarini (1960–1995) 

momentlarning umumlashtirilgan usuli (GMM) yordamida baholangan. Bunda 

endogenlik nazoratga olingan, TTXIlar va oʻsish oʻrtasida mustahkam bogʻliqlik 

topilmagan [7. 1775–1804] 

Aniqlangan natijalar: Ushbu modellar dinamik teskari aloqa effektlari va 

kuzatuvga olinmagan heterojenlikni inobatga olishda ancha samarali, ammo umumiy 

uslubning amalda haqqoniyligi darajasi yuqori emas. Xulosa: Dinamik panel 

modellari, xususan, GMM-tizim endogenlik muammolarini hal qilishda va iqtisodiy 

oʻsish koʻrsatkichlarida mavjud boʻlgan inersiyani ushlashda samarali. Ushbu 

tadqiqotlar, ayniqsa, inson kapitali va rivojlangan moliyaviy bozorlar kabi yetarli 

darajada oʻzlashtirish imkoniyatlari bilan qoʻllab-quvvatlansa, toʻgʻridan-toʻgʻri 

investitsiyalar iqtisodiy oʻsish va samaradorlikka ijobiy hissa qoʻshishini tasdiqlaydi. 

Bundan tashqari, meta-tahlillar shuni koʻrsatadiki, TTXIning taʼsiri odatda ijobiy 

boʻlsada, ularning darajasi past boʻlishi mumkin va baholash usullari va qabul qiluvchi 

mamlakat sharoitlariga qarab mintaqalar va tarmoqlar boʻyicha sezilarli darajada farq 

qilishi mumkin. 

3. Davriy yondashuvlar (Kointegratsiya, VAR, ARDL, VECM)  

Davriy yondashuv va panelga asoslangan modellari TTXIlar va iqtisodiy oʻsish 

oʻrtasidagi dinamik bogʻliqlikni aniqlash uchun ham mamlakatga xos ham koʻp 

mamlakatli tadqiqotlarda tez-tez qoʻllaniladi. Ushbu modellar, ayniqsa, qisqa muddatli 

tebranishlar va uzoq muddatli muvozanat munosabatlarini farqlashda va vaqt oʻtishi 

bilan sabab-oqibat yoʻnalishini tekshirishda samarali hisoblanadi. 

Misol uchun quyidagi tadqiqotlarni koʻrib chiqamiz: 

• L. de Mello rivojlanayotgan mamlakatlar (1970-1990-yillar) uchun mamlakatga 

xos davriy yondashuv maʼlumotlari va panel maʼlumotlari, kointegratsiya va sabab-

oqibat testlarini qoʻllagan. Bunda TTXIlar uzoq muddatli istiqbolda iqtisodiy oʻsishga 

ijobiy taʼsir koʻrsatadi, ayniqsa u texnologik tarqalish va kapital toʻplanishiga yordam 

berganda. Biroq, taʼsir kuchi inson kapitali darajasi, texnologik taraqqiyot va 

makroiqtisodiy barqarorlikka bogʻliq [8.133-151]. 

• K.Li va K.Liu 84 ta davlatdan (1970–1999) panel maʼlumotlarga yagona 

tenglama va bir vaqtdagi tenglama modellarini qoʻllagan. TTXIlar va YAIM oʻrtasidagi 

muhim endogen bogʻliqlikni qayd etib, toʻgʻridan-toʻgʻri investitsiyaning ijobiy taʼsiri 

inson kapitaliga bogʻliq xolda samarali deb topilgan [18. 393–407]. 

• T.Dinh va boshqalar 30 ta rivojlanayotgan mamlakatlar (2000–2014) 

maʼlumotlari boʻyicha panel kointegratsiya testlari, Toʻliq oʻzgartirilgan oddiy eng 

kichik kvadratlar  (FMOLS) va vektor xatolarni tuzatish modeli (VECM) qoʻllangan. 

Bunda TTXIlarning iqtisodiy oʻsishga salbiy qisqa muddatli, ammo uzoq muddatli 

ijobiy taʼsirini aniqladi. Tadqiqot natijalarida shuningdek makroiqtisodiy barqarorlik 

va inson kapitali yuqoridagi keltirib oʻtilgan taʼsir darajasini bir muncha  yumshatishda 

oʻziga xos oʻrni borligi qayd etib oʻtilgan[10.176]. 

• A.Suyunov oʻz tadqiqotida 2004–2019-yillar davomida Oʻzbekistonda TTXIlar, 

bank kreditlari va ishsizlik oʻrtasidagi bogʻliqlikni oʻrganish uchun Granjer sabab-

oqibat testlari va impuls javob tahlili bilan bir qatorda vektor avtoregressiyasi (VAR) 

modelidan foydalangan. Xususan, bank kreditlarining 1 foizga oʻsishi sakkiz yil ichida 

ishsizlikni 0,096 foiz punktga qisqartiradi, TTXIlar oʻsishining 1 foizga oʻsishi esa 

ishsizlikni 0,0036 foizga birmuncha oshiradi. Bundan  Oʻzbekistonga toʻgʻridan-

toʻgʻri investitsiyalar oqimining kapitalni koʻp talab qilishi bilan bogʻliq boʻlishi 

mumkin degan xulosa qilingan. [19.98-110] 

Aniqlangan natijalar: Davriy yondashuv usullari, ayniqsa VECM va panelli 

kointegratsiya usullarini oʻz ichiga olgan holda kengaytirilganda TTXIlarning 

iqtisodiy oʻsishga bevosita va kechiktirilgan taʼsirini ochib beradi. Natijalar koʻpincha 

ayni bir holatga xos boʻlsa-da, umumiy jihatdan quyidagilarni namoyon qilib beradi: 

TTXIlar oʻsishni darhol kuchaytirmasligi mumkin (yoki qisqa muddatda uni cheklab 

qoʻyishi mumkin), ammo odatda uzoq muddatda ijobiy va sezilarli taʼsir koʻrsatadi. 

Ushbu xulosalarning ishonchliligi laglar strukturasining spetsifikatsiyasiga, 

maʼlumotlarning statsionarligiga va endogenlikning mavjudligiga juda sezgir 

hisoblanadi. Xulosa:  Davriy yondashuv va panelga asoslangan modellar TTXIlarning 

qisqa muddatli va uzoq muddatli dinamikasini qabul qiluvchi mamlakat oʻsishini 

aniqlash uchun ahamiyatli hisoblanadi. Ushbu usullar shuni koʻrsatadiki, TTXIlar 

koʻpincha YAIM bilan ikki tomonlama sabab-oqibat taʼsiriga ega, ammo natijalar 

mintaqalar boʻylab farq qiladi va sezilarli darajada oʻtgan vaqt oraligʻi va lag tuzilishi, 

davrning statsionarlik va kointegratsiya xususiyatlari, iinflyatsiya va inson kapitali 

koʻrsatkichlarining inobatga olinishi kabilarga bogʻliq. 

4. Kointegratsiya va sabab testlari 

Kointegratsiya usullari TTXIlar va boshqa makroiqtisodiy oʻzgaruvchilar 

oʻrtasida uzoq muddatli muvozanat munosabatlari mavjudligini sinovdan oʻtkazadi. 

Misol uchun quyidagi tadqiqotlarni koʻrib chiqamiz:  

•  X.Xansen va J.Rand 31 ta rivojlanayotgan mamlakatlar (1970–2000) panel 

maʼlumotlaridan foydalangan. TTXIlar va YAIM oʻrtasidagi bogʻliqlikni tahlil qilish 

uchun panelli kointegratsiya va Granger sabab-oqibat testlari qoʻllanilgan. Bunda 

toʻgʻridan-toʻgʻri investitsiyalarning YAIMga uzoq muddatli ijobiy taʼsiri, qisqa 

muddatda ikki tomonlama sabab-oqibat bogʻliqligi aniqlangan [12.21-41]. 

• S.Xoldi va A.Sohrabiy 25 ta mamlakatlararo (1975-2002) davriy yondashuv 

maʼlumotlaridan foydalangan. Moliyaviy bozorlarning rivojlanishi TTXIlarning 

iqtisodiy oʻsishga taʼsirida vositachilik qilishini koʻrsatish uchun Engle-Granjer 

kointegratsiyasi va Granjer sababiy testlari qoʻllanilgan. Bunda moliya bozorida 

rivojlanish boʻlmasa TTXIlarning oʻsishga ijobiy taʼsiri zaiflashishi aniqlangan [17.1-

17]. 

Aniqlangan natijalar: Koʻp tadqiqotlar TTXIlar va asosiy iqtisodiy koʻrsatkichlar 

oʻrtasida uzoq muddatli muvozanatli bogʻliqlik mavjudligini tasdiqlaydi. Biroq, 

sababiy bogʻliqlikning yoʻnalishi va kuchi koʻpincha metodologik yondashuvlar, 

tanlangan holat xususiyatlari va mahalliy moliyaviy tizimlarning rivojlanishiga qarab 

mintaqalar va maʼlumotlar toʻplamlari boʻyicha farqlanadi. Xulosa: Kointegratsiya 

tahlillari shuni koʻrsatadiki, TTXIlar oʻsish va mahsuldorlik bilan uzoq muddatli 

bogʻliqlikka ega. Granjerning sababiy bogʻliqligi testlari shuni koʻrsatadiki, sababiy 

bogʻliqlik ikkala yoʻnalishda yoki TTXIlardan oʻsishgacha davom etishi mumkin. 

Ushbu usullar uzoq muddatli muvozanat tahlilining muhimligini taʼkidlaydi. 

5. Instrumental oʻzgaruvchilar va ikki bosqichli eng kichik kvadratlar  

Endogenlik TTXIlarni oʻrganishda asosiy muammo hisoblanadi. Instrumental 

oʻzgaruvchilar va ikki bosqichli eng kichik kvadratlar usullari teskari sabab-oqibat 

bogʻliqlik va oʻtkazib yuborilgan oʻzgaruvchilarni bartaraf etishga yordam beradi. 

Ushbu modellar TTXIga taʼsir etuvchi, lekin oʻsish tenglamasidagi xatolik atamasi 

bilan bogʻliq boʻlmagan vositalarni qoʻllash orqali TTXIlarning sababiy taʼsirini 

baholaydi. 

Misol uchun quyidagi tadqiqotni koʻrib chiqamiz: 

• M.Bengoa va B.Sanchez-Robles Lotin Amerikasidagi panel maʼlumotlariga ikki 

bosqichli eng kichik kvadratlar (2SLS) ni qoʻllagan va TTXIlar faqat iqtisodiy erkinlik, 

taʼlim va makroiqtisodiy barqarorlik darajasi yuqori boʻlgan mamlakatlarda oʻsishni 

taʼminlashini aniqlagan [4.529-545]. 

Aniqlangan natijalar: Instrumental oʻzgaruvchan yondashuvlar faqat TTXIlar 

oʻsishni kafolatlamasligini taʼkidlaydi; uning ijobiy taʼsiri institutlar va singdirish 

qobiliyati kabi tarkibiy omillarga bogʻliq. Instrumental oʻzgaruvchilar (IV) va ikki 

bosqichli eng kichik kvadratlar (2SLS) texnikasi sabab-oqibat xulosasini kuchaytirsa-

da, asboblar sifati juda muhim va natijalarning ishonchliligiga taʼsir qilishi mumkin. 

Xulosa: TTXIlar faqat kuchli institutsional va makroiqtisodiy sharoitlarda oʻsishga 

yordam beradi. Instrumental oʻzgaruvchilar (IV) va ikki bosqichli eng kichik kvadratlar 

(2SLS) usullari shuni koʻrsatadiki, endogenlikka eʼtibor bermaslik TTXIlarning 

haqiqiy taʼsirini oshirib yuborishi mumkin. 
6. Farqlardagi farqlar (DiD) va moslashtirish usullari 

Ushbu usullar TTXI qabul qilgan va qabul qilmagan nazorat guruhlarini 

solishtirish uchun, koʻpincha firma darajasidagi yoki sektorial tadqiqotlarda 

qoʻllaniladi. “Farqlardagi farq” (Difference-in-Differences-DiD) va moyillik reytingini 

moslashtirish (Propensity Score Matching- PSM) kabi moslashtirish usullari 

TTXIlarning firma yoki sanoat darajasida sababiy taʼsirini baholash uchun 

ishlatiladigan mikroekonometrik vositalardir. Solishtirish tanlov xatoliklarini 

kamaytiradi va ichki miqyosda haqqoniylik darajasini oshiradi. 

Misol uchun quyidagi tadqiqotlarni koʻrib chiqamiz: 

• B.Javorcik Litvada TTXIlarning mahalliy etkazib beruvchilarga vertikal 

tarqalishini koʻrsatish uchun firma darajasidagi maʼlumotlar bilan farqlardagi farq 

uslubini ishlatgan. TTXIlar vertikal munosabatlar ketidan mahalliy firmalar uchun 

mahsuldorlikni oshirishga olib keladi [16. 605–627]. 

• B.Aitken va A.Xarrison tomonidan Venesuelladagi firma darajasidagi 

maʼlumotlar (1976-1989) tadqiq etilgan.  Aniqlanishicha, chet ellik kapital 

ishtirokidagi korxonalarda oʻsish ishchilar soni 50 dan kam boʻlgan qabul qiluvchi 

korxonalarning mahsuldorligini oshirish bilan bogʻliq boʻlib, bu korxonalar chet ellik 

egalarning ishlab chiqarish afzalliklaridan foydalanadi. Shuningdek, xorijiy firmalar 

samaraliroq boʻlsada, ularning mavjudligi raqobat taʼsiri tufayli mahalliy firmalarda 

unumdorlikni kamaytirishi mumkinligini aniqlangan [1.605-618]. 

Aniqlangan natijalar: “Farqlardagi farq” va moslashtirish kabi mikro darajali 

usullar TTXIlar mahalliy firmalarga qanday taʼsir qilishiga oid batafsil tushunchalarni 

beradi. Natijalar ayni shu holatga juda xos boʻlib, TTXIlar sanoat tuzilmasi va 

oʻzlashtirish qobiliyatiga qarab ham ijobiy taʼsirlar, ham salbiy taʼsir koʻrsatishi 

mumkinligini tasdiqladi. Xulosa: TTXIlar mahalliy firma faoliyatini oshirishi yoki 

toʻsqinlik qilishi mumkin. “Farqlardagi farq” va mos keladigan usullar tarqalishning 

firma xususiyatlariga, sektoriga va raqobat dinamikasiga bogʻliqligini koʻrsatadi. 

7. Meta-regressiya tahlili (MRA) 

Meta-regressiya tahlili (MRA) tadqiqotchilarga tadqiqot davomida uslubiy 

farqlarning taʼsirini aniqlash orqali bir nechta empirik tadqiqotlar natijalarini sintez 

qilish imkonini beradi. TTXIlarni tadqiq etishda meta-regressiya tahlili ayniqsa bandlik 

taʼsiri boʻyicha adabiyotdagi aralash xulosalarni aniqlashtirish uchun samarali. 

Misol uchun quyidagi tadqiqotni koʻrib chiqamiz: 

• D.Xakim va boshqalar 61 ta tadqiqot (477 ta natija) boʻyicha meta-regressiya 

tahlilini oʻtkazdi. Bunda TTXIlar odatda bandlikni ragʻbatlantiradi, ammo taʼsir kuchi 

va yoʻnalishi mintaqa, usul va maʼlumotlar sifatiga qarab farq qilishi maʼlum boʻlgan 

[11.158-182]. 

Aniqlangan natijalar: Myeta-regressiya tahlili shuni koʻrsatadiki, TTXIlar qabul 

qiluvchi mamlakatlar iqtisodiyotiga (ayniqsa bandlikka) ijobiy oʻrtacha taʼsir 

koʻrsatsada, uning kattaligi koʻpincha kichik va uslubiy jihatdan sezgir. Bu - tadqiqot 

shakli va ulubini tanlashda heterojenlikni nazorat qilish muhimligini taʼkidlaydi. 

Xulosa: Tadqiqot TTXIlarning uni qabul qiluvchi mamlakatda kichik, ammo statistik 

jihatdan muhim ijobiy taʼsirini aniqlagan. Biroq, natijalarga baholash usullari, 

oʻrganish shakli va geografiyasi taʼsir qiladi. Myeta-regressiya tahlili global 



№ 9-SON SENTYABR, 2025-YIL  

  

WWW.MARKETINGJOURNAL.UZ  74 

 

   ILMIY, AMALIY VA OMMABOP JURNAL 

 

miqyosdagi natijalarnining yuqori ahamiyatga ega sintezini taqdim etadi hamda nashr 

va uslubdagi ogʻish xolatlarini aniqlaydi. 

8. Nochiziqli modellar va chegara effektlari 

Chiziqli boʻlmagan va chegaraviy regressiya modellari TTXIlarning oʻsishga 

taʼsiri muayyan mamlakat sharoitlariga, masalan, moliyaviy bozor rivojlanishi yoki 

institutsional sifatga bogʻliqligini oʻrganish uchun ishlatiladi. Ushbu modellar maʼlum 

chegaralarni kesib oʻtishga qarab turli xil natijalarni baholashga imkon beradi. 

• Alfaro va boshqalar mamlakatlararo panel maʼlumotlaridan (1975–1995) 

foydalangan xolda chegara regressiyasi usullarini qoʻllagan xolda va TTXIlar faqat 

moliyaviy bozorlari yaxshi rivojlangan mamlakatlarda iqtisodiy oʻsishga hissa 

qoʻshishini aniqladi [2.89-112]. 

Aniqlangan natijalar: Nochiziqli modellar TTXIlar va iqtisodiy oʻsish oʻrtasidagi 

bogʻliqlik shartli ekanligini koʻrsatadi. Rivojlanmagan moliyaviy tizim yoki zaif 

institutlarga ega boʻlgan mamlakatlar kirib kelayotgan TTXIlardan samarali foydalana 

olmasligi mumkin. Ushbu usullar chiziqli regressiya usullari tomonidan oʻtkazib 

yuborilgan nochiziqliliklarni aniqlashga yordam beradi, lekin chegaraviy 

oʻzgaruvchilarni diqqat bilan tanlashni va ishonchli diagnostikani talab qiladi.  

XULOSA VA TAKLIFLAR 

TTXIlar faqat moliyaviy bozor rivojlanishi muayyan darajaga yetgandagina 

oʻsishni taʼminlaydi; aks holda, sezilarli taʼsir kutish nooʻrin. Chiziqli boʻlmagan 

regressiya modellari TTXIlarning oʻsishga ijobiy taʼsiri moliyaviy bozorlarning 

rivojlanishiga bogʻliqligini koʻrsatadi. 

Biz TTXIlarning ularni qabul qiluvchi mamlakatlar iqtisodiyotiga taʼsiri boʻyicha 

ekonometrik modellardan foydalangan qator empirik tadqiqotlar koʻrib chiqdik. Tahlil 

shuni koʻrsatadiki, empirik topilmalarga panel maʼlumotlari va dinamik panel 

baholovchilaridan tortib davriy yondashuvlar texnikasi, instrumental oʻzgaruvchan 

yondashuvlar va chiziqli boʻlmagan chegara modellarigacha boʻlgan metodologik 

asosni tanlash kabilar katta taʼsir koʻrsatadi. 

Tadqiqotlar shuni tasdiqlaydiki, TTXIlar koʻpincha iqtisodiy oʻsish, bandlik va 

samaradorlikka ijobiy taʼsir qiladi, ammo bu ayni koʻrib chiqilgan holatlarga xos 

boʻladi. Taʼsirlar moliyaviy bozor rivojlanishi, inson kapitali, institutlar faoliyati sifat 

darajasi va makroiqtisodiy barqarorlik kabi omillarga bogʻliq. Bundan tashqari, 

endogenlik va model sezuvchanligi TTXIlarning oʻsishini baholashda takrorlanadigan 

muammolar boʻlib qolayotganligini tushunish mumkin. 

Kuzatilgan dalillar ham "bitta oʻlchov hammaga mos keladi" degan xulosaga 

kelish notoʻgʻri ekanligini taʼkidlaydi; Buning oʻrniga, TTXIlarning taʼsiri ichki 

sharoit, oʻzlashtirish qobiliyati va sanoat dinamikasi nuqtai nazaridan talqin qilinishi 

kerak. 

TTXIlarni qabul qiluvchi mamlakatlarga tavsiyalar 

TTXIlardan maksimal foyda olish uchun ularni oʻzlashtirish salohiyatini 

yaxshilash lozim. Hukumatlar taʼlim, ishchi kuchi malakasi va texnologik 

infratuzilmaga sarmoya kiritishi kerak. Tadqiqotlar TTXIlar faqat inson kapitali yetarli 

darajada rivojlangan boʻlganda oʻsishni ragʻbatlantirishini koʻrsatmoqda.  

Moliyaviy bozorni mustahkamlash lozim. TTXIlar oqimini iqtisodiy oʻsishga 

aylantirish uchun yaxshi rivojlangan moliyaviy tizimlar muhim. Siyosatchilar bank 

sektorini isloh qilish, moliyaviy imkoniyatlar va kapital bozori shaffofligiga eʼtibor 

qaratishlari kerak. 

TTXIlar strategiyasini mamlakat xususiyatlariga moslashtirish. TTXIlarning 

taʼsiri ayni bir mamlakat sharoitiga xos boʻlganligi sababli, barchaga mos keladigan 

yagona yondashuv samarasizdir. Rivojlanayotgan mamlakatlar oʻz siyosatlarini 

sohaviy va institutsional tayyorgarlik darajasiga qarab farqlashlari kerak. 

Xorijiy va mahalliy firmalar oʻrtasidagi aloqalarni rivojlantirish. Xorijiy va 

mahalliy firmalar oʻrtasidagi taʼminot zanjiri aloqalarini rivojlantirish TTXIlar 

natijasida hosildorlik oʻsishini oshirishi mumkin.  Mahalliy yetkazib beruvchilarni 

rivojlantirish dasturlari va texnologiya almashish platformalari ijobiy tashqi taʼsirlarni 

kuchaytirishi mumkin. 

Siyosiy va makroiqtisodiy barqarorlikni taʼminlash. Dalillar inflyatsiya, ishsizlik 

va siyosat noaniqligi toʻgʻridan-toʻgʻri investitsiyalarning oʻsishga taʼsirini 

kamaytirishi mumkinligini koʻrsatadi. Barqarorlik uzoq muddatli, samarali 

investitsiyalarni jalb qilishning kalitidir. 

Sarmoyani koʻp talab qiluvchi toʻgʻridan-toʻgʻri investitsiyalarga haddan tashqari 

qaramlikdan saqlanish. Oʻzbekiston kabi holatlarda TTXIlar cheklangan ish oʻrinlari 

yaratilishi tufayli ishsizlikni oshirdi. Hukumatlar bandlikni taʼminlaydigan koʻp 

mehnat talab qiladigan va inklyuziv investitsiya loyihalariga ustuvor ahamiyat 

berishlari kerak. 

Kelgusi tadqiqotlar yuzasidan tavsiyalar. 

Metodologik jihatdan mustahkam va kontekstli modellardan foydalanish. 

Ekonometrik usullarni ehtiyotkorlik bilan tanlash lozim (masalan, dinamik effektlar 

uchun GMM-tizimi, chiziqli boʻlmaganlar uchun chegara modellari). TTXIlarning 

oʻsishi bilan bogʻliqlikni izohlashda mahalliy oʻzlashtirish qobiliyati va institutsional 

farqlarni hisobga olish lozim. 

Endogenlik va tanlov natijasidagi ogʻish holatlarini nazarda tutish. Instrumental 

oʻzgaruvchilar va “farqlardagi farq” kabi usullardan, ayniqsa firma darajasidagi yoki 

mintaqaviy TTXIlar tahlillarida sabab-oqibat munosabatlarini aniqlash uchun mos 

keladigan usullardan foydalanish maqsadga muvofiq. 

TTXIlarni sohasi, shakli va kelib chiqishi boʻyicha ajratish lozim. Tadqiqotchilar 

TTXIlarni monolit sifatida koʻrib chiqish oʻrniga, yangi korxona tashkil etiladigan 

holatlarni qoʻshib olish va birlashishlar (M&A) bilan solishtirgan xolda yoki sanoat 

(masalan, ishlab chiqarish, xizmatlar) boʻyicha toʻgʻridan-toʻgʻri investitsiyalar va 

donor mamlakatlar heterojenligini oʻrganishlari kerak, chunki taʼsir darajalari juda 

katta farq keltirib chiqarishi mumkin. 

Miqdor va sifat yondashuv uygʻunligiga erishish. Miqdoriy ekonometrik modellar 

TTXIlar natijalari mamlakatlar boʻyicha hamda vaqt oʻtishi bilan nima uchun farq 

qilishini yaxshiroq tushuntirish uchun institutsional va amaliy tadqiqotlar bilan 

toʻldirilishi kerak. 

Meta-analitik va qiyosiy tadqiqotlarni ilgari surish. Tadqiqotchilar nashrlardagi 

ogʻish va tadqiqotlar boʻyicha uslub sezuvchanligini aniqlash uchun meta-regressiya 

tahlilidan foydalangan holda natijalarni jamlashni davom ettirishlari kerak. 

TTXIlar yuzasidan tatbiq etiladigan siyosat boʻyicha fikr-mulohazalarga hissa 

qoʻshish. Tadqiqotchilar xulosalarni qaror qabul qiluvchilar uchun amaliy tushunchalar 

beradigan tarzda shakllantirishlari va milliy darajadagi dalillarga asoslangan 

investitsiya strategiyalarini ishlab chiqishda ishtirok etishlari kerak. 

